
20

Governava Damasco, e ra vexiña

Comarca un tâ Idraotto mascarson,

Ch'era uña vera lamma damaschiña,

Ch'o studiò ra magìa fin da Garson;

Ma con tutta quest'arte chi indeviña;

Addoviná o no seppe ro mincion

Ra fin de quella guerra, chi era in pê

Per quanto o scrutinasse inferno, e çê.

O vosse però dî, (Miræ re teste

Garbe dri ommi, che vœuran strologâ!)

Che accomodaoù sareiva pe re feste

L'ezerçito Françeise uña giornâ;

E che a straggiáro, pêzo che ra peste,

Saræ vegnûa d'Egitto grossa armâ,

Onde o studdia, o restuddia da Dottô

Per gôve un po lê assì de quest'onô.

Ma perchè o sa, che ro nemigo è forte,

O l'ha poira, che caro coste l'aggio;

Onde o pensa, ciù che a portâghe morte,

De dezunîro per aveî vantaggio;

O studdia re manere, drîte, e storte

Onde ciù d'un Crestian faççe viaggio,

E mentre o pensa ancon, se gh'appresenta

Ro diâvo a l'oreggia chi ro tenta.

E o ghe insegna ro moddo, e ra manera

De fâ ra cosa con façilitæ.

O l'ha uña Neçça bella assæ de cera

Zovenetta che a veira a mette sæ:

Drîta, che a pâ stæta ciù votte in fera,

Chincagge a negoziâ conto a meitæ:

Idraotto ra ciamma, e o vœu, ch'a pîgge

A fâ un lavô, átro che de cavigge.

Ghe dixe: Ti, che ti hæ giudizio tanto,

Benchè ti seggi ancon de primmo peì,

Che de mi ti sæ fâ mêgio l'incanto

Zœuga ro busciolotto, e fa straveì:

So che stœumego ti hæ de mi âtrettanto,

E ciù capaçe a fâtera vareì;

Onde sta teira, che te mostro ordîa,

Ti pœu ben tesce, e dâmera finîa.

Vanni a ro Campo dri nemixi, e metti

In œuvera mignottore, e squattin,

Fatte ri œuggi vegnî comme balletti

De cianze: e prega quelli Palladin,

Che zà se sentiran mesciâ i vermetti

Per quello desgustaoù bello morrin:

Appoggia a orza, piggia ben ro vento,

E crœuvi de modestia l'ardimento.

E se ti pœu, piggia a ro visco quello,

Che dro comando ha ro baston in man,

Tanto che se ghe vôze ro çervello

Per l'Amô; e a ra guerra o leve man:

Se questo ti no pœu, giusto a livello

Piggia ri mêgio, e meñari lontan:

Pœuscia o ghe dixe? Pe ra Patria sœu,

E pe ra Fê de tutto fâ se pœu.
















[image: ]

[image: ]

Estræto da "https://lij.wikisource.org/w/index.php?title=Pagina:Ra_Gerusalemme_deliverâ.pdf/54&oldid=30934"


					Categorîa: 	Da corêze




				

			
			
		

		
			

		 Sta pàgina chi a l'é stæta cangiâ l'ùrtima vòtta o 30 lùg 2020 a-e 02:27.
	O tésto o l'é disponìbile segóndo a licénsa Creative Commons Atribuçión-Condivìddi a-o mæximo mòddo; se pêuan aplicâ de condiçioìn in ciù. Véddi e condiçioìn d'ûzo pe-i detàggi.



		Polìtica in scî dæti privæ
	Informaçioìn in sce Wikivivàgna
	Averténse
	Codice di condotta
	Svilupatoî
	Statìstiche
	Diciaraçión in scî cookie
	Versción mòbile



		[image: Wikimedia Foundation]
	[image: Powered by MediaWiki]





		

	
 

 

		
		

Aliniâ a larghéssa limitâ do contegnûo







